
ՀԻՄՆԱԿԱՆ ՀԱՍԿԱՑՈՒԹՅՈՒՆՆԵՐԸ

1) աղետ՝ համայնքի կամ հասարակության բնականոն կենսագործունեության խաթարում, որի հետևանքների վերացումը և հետաղետային վերականգնումը գերազանցում են համայնքի կամ հասարակության սեփական ուժերով հաղթահարելու կարողությունը.
2) աղետի ռիսկ՝ աղետ առաջացնող վտանգի, վտանգավոր երևույթի հավանականության և դրանց նկատմամբ խոցելիության համադրության արդյունք․
3) աղետների ռիսկի գնահատում՝ աղետների ռիսկի բնույթն ու հավանական չափը որոշելու որակական և/կամ քանակական մոտեցմամբ արտահայտված վերլուծական գործընթաց․
4) աղետների ռիսկի կառավարում՝ աղետների ռիսկի նվազեցմանը, պատրաստվածության բարձրացմանը, արտակարգ իրավիճակներին արձագանքմանն ու հետաղետային վերականգնմանն ուղղված գործընթացներ.
5) աղետների ռիսկի նվազեցում՝ վտանգի գնահատման, կանխման, կանխարգելման, բնակչության, բնակավայրերի, ենթակառուցվածքների ու շրջակա միջավայրի տարրերի խոցելիության նվազեցմանը և կարողությունների զարգացմանն ուղղված միջոցառումների համալիր.
6) խոցելի խմբեր՝ երեխաներ, հղիներ, կերակրող մայրեր, տարեցներ, հաշմանդամություն ունեցող անձինք, շուրջօրյա խնամք տրամադրող կազմակերպություններում գտնվող անձինք, հոգեկան առողջության պահպանման հաստատություններում բուժվող պացիենտներ, սոցիալապես անապահովներ, փախստականներ. 
7) [bookmark: _Hlk184630699]բարձր ռիսկայնության օբյեկտ՝ մարդկային կուտակումներով օբյեկտ, այդ թվում՝ բժշկական օգնություն և սպասարկում իրականացնող հաստատություններ, առևտրի կենտրոններ, կինոթատրոններ, ուսումնական հաստատություններ, ժամանցային վայրեր, որտեղ միաժամանակ կարող են գտնվել 50 և ավելի մարդ, ինչպես նաև օբյեկտ, որտեղ պահվում են մշակութային արժեքներ, փաստաթղթեր (ազգային արխիվ, թանգարաններ և գրադարաններ), որտեղ արտակարգ իրավիճակների սպառնալիքի կամ դրանց առաջացման դեպքում մարդկանց կյանքի, առողջության և մշակութային արժեքների, փաստաթղթերի պաշտպանության համար իրականացվում են նախօրոք պլանավորված գործողություններ.
8) բնակչության պաշտպանություն՝ արտակարգ իրավիճակներում մարդկանց կյանքի և առողջության պաշտպանության, ինչպես նաև քաղաքացիների, պետության և այլ սեփականատերերի ունեցվածքի պահպանության նպատակով իրավական, կազմակերպական և ինժեներատեխնիկական միջոցառումներ.
9) դիմակայունություն՝ պետության, համայնքի և հասարակության՝ վտանգների ազդեցությանը ժամանակին և արդյունավետ դիմագրավելու, ներգործություններից առաջացած պայմաններին հարմարվելու և արագ վերականգնվելու կարողություն.


10) լիազոր մարմին՝ աղետների ռիսկի կառավարման և բնակչության պաշտպանության ոլորտում Կառավարության կողմից լիազորված մարմին, որը մշակում և իրականացնում է Կառավարության քաղաքականությունը, ինչպես նաև կազմակերպում է աղետների ռիսկի կառավարման և բնակչության պաշտպանության համակարգի սուբյեկտների պատրաստվածությանն ուղղված միջոցառումներ․
11) խոցելիություն՝ վտանգի, վտանգավոր երևույթի ազդեցությանը ենթակա տարածքում առկա բնակչության տուժելու և բնակավայրերի, շենքերի, շինությունների, ենթակառուցվածքների ու շրջակա միջավայրի տարրերի վնասվելու հակվածության աստիճանը.
12) կարողություն՝ պետության, համայնքի, կազմակերպության, անհատի մոտ առկա բոլոր հնարավորությունների, հատկանիշների և ռեսուրսների (նյութական, ֆիզիկական, մտավոր) միասնություն, որը կարող է օգտագործվել աղետների ռիսկի կառավարման և բնակչության պաշտպանության ոլորտում սահմանված նպատակներին հասնելու համար.
13) հատուկ, կարևորագույն նշանակության օբյեկտ՝ պետական ու ռազմավարական նշանակության, բարձր վտանգավորություն ունեցող և բնակչության կենսագործունեությունն ապահովող օբյեկտ․
14) կլիմայի փոփոխություն՝ կլիմայի բնական տատանումներին զուգահեռ, համեմատելի ժամանակահատվածում մարդու ուղղակի կամ անուղղակի գործունեությամբ պայմանավորված կլիմայական փոփոխություններ, որը հանգեցնում է մթնոլորտի բաղադրության փոփոխության.
15) կլիմայի փոփոխությանը հարմարվողականություն՝ կլիմայի փաստացի և կանխատեսվող փոփոխությանը հարմարվելու կարողություն՝ վնասները նվազեցնելու, անբարենպաստ հետևանքները մեղմելու և հնարավորություններից օգտվելու համար.․
16) հետաղետային վերականգնում՝ աղետից տուժած բնակչության բնականոն կենսագործունեության պայմանների, տարածքների, օբյեկտների վերականգնմանը, վերակառուցմանն ու բարելավմանն ուղղված միջոցառումներ՝ ներառյալ աղետների ռիսկի նվազեցմանն ուղղված գործընթացներ․
17) պատրաստվածություն՝ աղետների ռիսկի կառավարման և բնակչության պաշտպանության համակարգի սուբյեկտների նախապատրաստման շարունակական գործընթացի ապահովման և համալիր համակարգման շնորհիվ՝ արտակարգ իրավիճակների սպառնալիքի կամ դրանց առաջացման դեպքում արագ և արդյունավետ արձագանքման հնարավորություն․
18) կորուստ՝ արտակարգ իրավիճակի հետևանքով առաջացած տնտեսական հոսքերի բացասական փոփոխություն՝ ներառյալ բաց թողնված օգուտը, որը կարող էր ստացվել տվյալ իրավիճակը չառաջանալու դեպքում․
19) վնաս՝ արտակարգ իրավիճակի հետևանքով գույքի, ակտիվների և ենթակառուցվածքների ամբողջական կամ մասնակի ոչնչացումն է, որն արտահայտվում է ֆիզիկական չափման միավորներով և վերականգնման արժեքով․
20) վտանգ՝ երևույթ, գործընթաց, գործունեություն, իրադարձություն, որը կարող է հանգեցնել մարդկային զոհերի, նրանց առողջության վատթարացման, կենսաապահովման միջոցների, գույքի և այլ նյութական կորուստների, սոցիալական, տնտեսական գործունեության և ծառայությունների խաթարումների, շրջակա միջավայրի տարրերին պատճառվող վնասների.
21) վտանգավոր օբյեկտ՝ ռադիոակտիվ, հրդեհապայթյունավտանգ, քիմիական և կենսաբանական վտանգավոր նյութեր օգտագործող, արտադրող, վերամշակող, պահող կամ փոխադրող օբյեկտներ, ինչպես նաև հիդրոտեխնիկական կառույցներ, վտանգավոր թափոնների (օքսիդացնող, պայթուցիկ, դյուրավառ, գրգռիչ, քայքայիչ, բժշկական, էկոտոքսիկ, քաղծկեղածին, վարակիչ, թունավոր և/կամ մուտագեն վերարտադրողունակության համար) օբյեկտներ, որոնց վթարը կարող է հանգեցնել զգալի վնասների և մարդկային կորուստների.
22) շահագրգիռ կողմ՝ անհատ կամ որոշակի մարդկանց խումբ կամ կազմակերպություն որոնք ուղղակի կամ անուղղակի մասնակցություն ունեն կոնկրետ կազմակերպության գործունեության մեջ և կարող են ազդեցություն ունենալ այդ կազմակերպության վրա կամ վերջինս կարող է ազդեցություն ունենալ նրանց վրա։
 




















ՆԵՐԱԾՈՒԹՅՈՒՆ

Աղետների ռիսկի նվազեցման 2015-2030 թվականների Սենդայի շրջանակային ծրագիրը կոչված է աջակցելու առկա ռիսկերի մակարդակի նվազեցմանը և կանխելու նոր ռիսկերի ի հայտ գալը: Մասնավորապես, այն նպատակ ունի էապես նվազեցնել աղետների ռիսկը և մարդկանց, ձեռնարկությունների, համայնքների և երկրների կյանքի, կենսամիջոցների և առողջության կորուստները, ինչպես նաև տնտեսական, ֆիզիկական, սոցիալական, մշակութային և բնապահպանական ակտիվների կորուստները: Թեև պետությունն ունի առաջնային դեր և պատասխանատվություն՝ հեշտացնելու ռիսկերի գնահատումը և ռիսկերի մասին տեղեկատվությունը հասկանալի և մատչելի դարձնելու բնակչությանը, բոլոր շահագրգիռ կողմերն ու դերակատարները պետք է նաև հասկանան ռիսկերը, որոնց ենթարկվում են և հստակ գործողություններ իրականացնեն ռիսկերը նվազեցնելու համար: Քաղաքականության մշակման, պլանավորման և ներդրումների ժամանակ ռիսկերի մասին տեղեկատվության օգտագործման մարտահրավերները դեռևս առկա են: 
Աղետների ռիսկի գնահատման ներդնումը և դրա ինտեգրումը կառավարման և ամենօրյա աշխատանքի մշակույթի մեջ առանցքային են բոլոր դերակատարների համար՝ աղետների ռիսկի վերաբերյալ ավելի լավ պատկերացում ունենալու համար: Հայաստանի Հանրապետությունը պետք է ձևավորի աղետների ռիսկի ընկալման և գնահատման ազգային համակարգ, որը պետք է ինտեգրված լինի համապատասխան քաղաքականության և պլանավորման մեխանիզմներին: Ռիսկերի ամբողջական գնահատումը, որը հաշվի կառնի բոլոր համապատասխան վտանգներն ու խոցելիությունները, ուղղակի և անուղղակի ազդեցությունները, կաջակցի աղետների ռիսկի կառավարման ոլորտում քաղաքականության, ներդրումների իրականացմանը և ռիսկի նվազեցմանը: 
Ազգային մակարդակում ռիսկի գնահատումն ուղղված է ընդհանուր պատկերացում կազմելուն Հայաստանի Հանրապետությունում առկա ռիսկերի, դրանց հիմքում ընկած գործոնների վերաբերյալ: Այն շարունակական գործընթաց է, որն օգնում է պարբերաբար թարմացնել և կատարելագործել աղետների ռիսկի կառավարման պլանները, մեծապես նպաստում է աղետների ռիսկի կառավարման ռազմավարության և քաղաքականությունների կատարելագործմանը՝ բարձրացնելով երկրի աղետներին դիմակայելու կարողությունները: 
[bookmark: _Hlk174531757]Աղետների ռիսկի կառավարման հիմնական նպատակն աղետներից բնակչության անվտանգության մակարդակի բարձրացումն է, իսկ աղետների ռիսկի գնահատումը ռիսկի նվազեցման միջոցառումների իրականացման ամենակարճ ճանապարհն է:




ԳԼՈՒԽ 1․ ՈՒՂԵՑՈՒՅՑԻ ՆՊԱՏԱԿԸ ԵՎ ԱԿՆԿԱԼՎՈՂ ԱՐԴՅՈՒՆՔԸ

1. Ազգային մակարդակում ռիսկի գնահատման և ինդեքսավորման ուղեցույցի (այսուհետ՝ Ուղեցույց) նպատակն է․
1) ներկայացնել ազգային մակարդակում աղետների ռիսկի գնահատման գործընթացի մոտեցումները, սկզբունքները և չափանիշները՝ աղետների ռիսկի կառավարման ոլորտի լիազոր մարմնին և այլ շահագրգիռ կողմերին աջակցելու ռիսկերի գնահատման և ինդեքսավորման համապատասխան մեթոդաբանություն ու գործառույթներ մշակելու և իրականացնելու համար,
2) ուղղորդել շահագրգիռ մարմիններին աղետների ռիսկի գնահատման ազգային համակարգ ստեղծելու հարցում, որը կկառավարի աղետների ռիսկի ազգային գնահատման իրականացումը և թարմացումներն աղետների ռիսկի կառավարման մեջ օգտագործելու համար, ներառյալ՝ ռիսկերի ընկալմամբ պայմանավորված աղետների ռիսկի կառավարման ռազմավարությունները և զարգացման պլանները, 
3) բացահայտել և գնահատել հնարավոր աղետների ռիսկերը, որոնք կարող են վնաս հասցնել մարդկանց, գույքին, ենթակառուցվածքներին և շրջակա միջավայրին։ 
2․ Ուղեցույցով նախանշված գնահատման գործընթացի իրականացման արդյունքում հնարավորություն է ստեղծվում․ 
1) պլանավորելու ռիսկերի բացահայտման, նույնականացման, առաջնահերթություն տալու գործողություններ՝ նպաստելով ռիսկի կառավարման, գործընթացների իրականացմանը,
2) աջակցելու աղետների ռիսկի գնահատման գործընթացների ղեկավարներին և իրականացնող կազմակերպություններին՝ հասնելու ամբողջական գնահատումների, որոնք կապահովեն աղետների ռիսկի տարբեր գործոնների (վտանգներ, ազդեցություններ, խոցելիություններ, կարողություններ) վերաբերյալ համապատասխան պատկերացում, 
3) գնահատումները կներառեն աղետի ուղղակի և անուղղակի ազդեցությունների տարբեր տեսակներ՝ ֆիզիկական, սոցիալական, տնտեսական, բնապահպանական և ինստիտուցիոնալ, տեղեկատվություն կտրամադրեն ռիսկի հիմքում ընկած գործոնների մասին՝ կլիմայի փոփոխություն, աղքատություն, անհավասարություն, ուրբանիզացիայի անվերահսկելի ընդլայնում և այլն:

ԳԼՈՒԽ 2․ ԳՈՐԾԸՆԹԱՑԻ ԻՐԱԿԱՆԱՑՄԱՆ ՓՈՒԼԵՐԸ
         ԵՎ ԲԱՂԿԱՑՈՒՑԻՉ ԳՈՐԾԸՆԹԱՑՆԵՐԸ

3. Աղետների ռիսկի գնահատումը վտանգի, ազդեցության և խոցելիության համադրման գործընթաց է՝ ռիսկի մակարդակը որոշելու համար։ Այն իրականացվում է հետևյալ 3 փուլերով.
1) ռիսկի նույնականացում (ռիսկերի սահմանում և նկարագրություն),
2) ռիսկի վերլուծություն (ռիսկի բնույթի բացահայտում, պատճառների իմացություն, ռիսկի մակարդակի գնահատում՝ ազդեցությունները, հետևանքները, առկա կարողություններն ուսումնասիրելու համար),
3) ռիսկի գնահատում (ռիսկի վերլուծության արդյունքների համեմատություն ռիսկի չափանիշների հետ` ռիսկի մակարդակի ընդունելի կամ անընդունելի լինելու որոշման կայացման համար):
4. Ռիսկերի հաջող գնահատման վերոնշյալ փուլերի ներքո հետևյալ 10 գործընթացներն առանցքային են ռիսկերի կառավարման կենտրոնացված համակարգի ստեղծման համար․
1) կառավարման մեխանիզմի ստեղծում – ռիսկի գնահատումը պահանջում է քաղաքականություն և իրավական դաշտ, ինստիտուտների համակարգ, ներգրավվածություն, գործառնական եղանակներ  և ներդրումներ՝ առաջնորդելու, կառավարելու, համակարգելու և վերահսկելու իրականացումը, 
2) քաղաքականության և տեխնիկական շրջանակների սահմանում - կարևոր է, որ հստակ լինեն ռիսկի գնահատման նպատակն ու խնդիրները՝ համապատասխան և կիրառելի տեղեկատվություն ստանալու համար: Սկզբում պետք է իրականացվի տեխնիկատնտեսական հիմնավորում, ուսումնասիրությունը պետք է սահմանի քաղաքականության և տեխնիկական շրջանակները, գնահատման համար անհրաժեշտ քաղաքական, ֆինանսական և տեխնիկական ռեսուրսները, 
3) տվյալների կառավարման պլանի մշակում - ռիսկերի գնահատումը տվյալների հավաքագրման ինտենսիվ գործընթաց է և դրա իրականացումը կարող է ներառել շահագրգիռ կողմերի լայն շրջանակ՝ նախարարություններ, քարտեզագրման գործակալություններ, գիտատեխնիկական և հետազոտական հաստատություններ, մասնավոր հատված: Բացի այդ, ռիսկերի գնահատման ընթացքում ստեղծվում են արժեքավոր նոր տվյալներ և վերլուծություններ, ուստի անհրաժեշտ է մշակել քաղաքականություն՝ տվյալների հասանելիությունն արդյունավետ կազմակերպելու և կառավարելու, ինչպես նաև արդյունքները մասնակիցներին և հիմնական շահագրգիռ կողմերին բաշխելու համար, 
4) պահանջվող կարողությունների զարգացում - գնահատման գործընթացը պահանջում է համապատասխան վարչական, ֆինանսական և տեխնիկական կարողություններ: Վարչական կարողությունները վերաբերում են գործող իրավական և ինստիտուցիոնալ շրջանակներին, ֆինանսական կարողությունները վերաբերում են գործընթացն ավարտելու համար միջոցների առկայությանը: Տեխնիկական կարողությունները վերաբերում են գիտական և ոչ գիտական հանրության տեխնիկական փորձաքննության տեսակներին և մակարդակներին, որոնք անհրաժեշտ են ռիսկերի վերլուծությունն իրականացնելու համար, 
5) տեխնիկական առաջադրանքների մշակում - գնահատման գործընթացը պետք է կառավարվի, դրա հանձնարարականներն ուղղորդում են գործընթացը և հիմք են հանդիսանում ռեսուրսների բաշխման համար: Պետք է հստակ նշվեն ժամանակացույցը, թիրախները և արդյունքները, շահագրգիռ կողմերի դերերն ու պարտականությունները, ինչպես նաև այն բյուջեն, որի շրջանակներում պետք է ավարտվի գործընթացը և ստացվեն արդյունքները: Դրանք պետք է հաստատվեն լիազոր մարմնի կողմից և աջակցվեն համապատասխան ռեսուրսների բաշխմամբ, 
6) ռիսկերի վերլուծության մեթոդաբանությունների օգտագործում - մատչելի են բազմաթիվ տարբեր մեթոդներ և գործիքներ: Դրանք տատանվում են որակականից՝ հիմնված փորձագետների սուբյեկտիվ ընկալումների վրա, մինչև կիսաքանակական և քանակական մեթոդներ: Օգտագործման մեթոդների ընտրությունը կախված է արդյունքների նպատակից, առկա ռեսուրսներից և ռիսկի նշանակությունից, 
7) ռիսկերի վերլուծության ընթաքում նկատառումների արձանագրում - առկա մուտքային տվյալների նույնականացում և կազմում, աղետների ռիսկի կառավարման կարողությունների գնահատում,  ռիսկի աղբյուրների և դրդապատճառների, կլիմայի փոփոխության ազդեցության որոշում,
	8) ռիսկի վերլուծության արդյունքների պատրաստում – անրաժեշտ է արդյունքները պատրաստել և ներկայացնել շահագրգիռ կողմերին նրանց համար հասկանալի և համապատասխան ձևաչափով՝ ընդգծելով մի շարք գործիքների և մեթոդների կիրառման կարևորությունը, ինչպիսիք են աշխարհատարածական գործիքները, քարտեզագրումը, սցենարները և այլն,
9) գնահատման և արդյունքների կիրառման գործընթացի դյուրինացում - ռիսկերի գնահատման արդյունքները հանդիսանում են աղետների ռիսկի կառավարման պլանների, գործողությունների և ներդրումների վերաբերյալ որոշումների կայացման միջոցներ: Անհրաժեշտ է տեխնիկական թիմի և շահագրգիռ կողմերի միջև սերտ ներգրավվածություն՝ գնահատման արդյունքները հասկանալու, ռիսկերին առաջնահերթություն տալու և քաղաքականություն մշակելու համար,
10) ազգային մակարդակում ռիսկի գնահատման համակարգի երկարաժամկետ կայունության ապահովում - համակարգը պետք է տրամադրի ռիսկերի մասին տեղեկատվություն, որն անհրաժեշտ է ռիսկի նվազեցման, աղետին պատրաստվածության, արձագանքման և վերականգնման համար՝ կայուն ապագա կառուցելու համար: Շահագրգիռ կողմերի ներգրավմամբ կառավարման կենտրոնական համակարգը երեք տարին մեկ պետք է թարմացնի գործընթացը, ըստ անհրաժեշտության իրականացնի ռիսկերի հատուկ գնահատում: 
 
ԳԼՈՒԽ 3․ ՎՏԱՆԳՆԵՐԻ ԵՎ ՌԻՍԿԵՐԻ ԴԱՍԱԿԱՐԳՈՒՄԸ
 
5․ Հայաստանի Հանրապետությանը առավել սպառնացող վտանգներն են (դասակարգումը համապատասխանեցված է ՄԱԿ-ի Աղետների ռիսկի նվազեցման գրասենյակի կողմից վերանայված վտանգների սահմանումներին, բնութագրերին և դասակարգմանը)․ 
1)   երկրաբանական – երկրաշարժ, սողանք, փլուզումներ (դարափուլ),  գրունտային   նստվածքներ, քարաթափում,
2) hիդրոօդերևութաբանական -  կայծակ, ուժեղ քամիներ, պտտահողմ, խորշակ, երաշտ, ցրտահարություն, սաստիկ շոգ, ջերմային ալիքներ, սառնամանիք, գետի վարարում/հեղեղում, գրունտային ջրերի բարձրացում, ջրհեղեղ, սելավ,  ջրածածկում, ճահճացում, ձնաբուք, առատ ձյուն, ձնահյուս, հորդառատ անձրևներ, կարկուտ, մառախուղ, մերկասառույց,
3) բնապահպանական - հողերի աղակալում, անապատացում, հողերի դեգրադացում, հողերի էռոզիա, բուսածածկ տարածքների և անտառային հրդեհներ, օդի աղտոտվածություն,  հեղեղահոսք/ոչ կետային աղբյուրից աղտոտում, կենսաբազմազանության կորուստ, անտառազրկում, անտառային ինվազիվ տեսակներ, անտառի վնասում, անտառի անկում, ջրաճահճային տարածքների կորուստ, էվտրոֆիկացում,
4) կենսաբանական - ինվազիվ տեսակների տարածում, վնասատուների և կրծողների տարածում, անասունների վարակիչ հիվանդությունների բռնկում, տարածում, անասնահամաճարակ, բույսերի վարակիչ հիվանդությունների բռնկում/տարածում/համաճարակ, մարդու վարակիչ հիվանդությունների բռնկում/տարածում/համաճարակ, սննդամթերքի մանրէաբանական վտանգներ, վայրի կենդանիների հարձակում (մարդու և վայրի բնության ընդհարում),
5) քիմիական - կայուն օրգանական աղտոտիչներ, թունաքիմիկատներ, ածխաջրածիններ (բենզին, դիզելային վառելիք, այլ նավթամթերք), թունավոր գազեր, ծանր մետաղներ, քիմիական զենքի օգտագործման արդյունքում առաջացած նյութեր (քիմիական, կենսաբանական, ռադիոլոգիական, միջուկային և պայթուցիկ),
6) տեխնոլոգիական - ջրամբարի պատվարի վթար (վնասում, փլուզում), միջուկային վթար (ՀԱԷԿ-ի վթար), հիդրոտեխնիկական (պոչամբար) կառույցի վթար, կենցաղային հրդեհ, պայթյուն (կենցաղային, արդյունաբերական), վթարային շենքի և շինության փլուզում, կիբերհարձակում, ճանապարհատրանսպորտային պատահարներ, հանքարդյունաբերության վտանգներ, կրիտիկական ենթակառուցվածքի վնասում/փլուզում՝ ներառյալ․ 
ա) բարձր ռիսկայնության օբյեկտներ, այդ թվում՝ բժշկական օգնություն և սպասարկում իրականացնող հաստատություններ, առևտրի կենտրոններ, կինոթատրոններ, ուսումնական հաստատություններ, ժամանցային վայրեր, ինչպես նաև օբյեկտ, որտեղ պահվում են մշակութային արժեքներ, փաստաթղթեր (ազգային արխիվ, թանգարաններ և գրադարաններ), 
բ) հատուկ, կարևորագույն նշանակության օբյեկտ՝ պետական ու ռազմավարական նշանակության, բարձր վտանգավորություն ունեցող և բնակչության կենսագործունեությունն ապահովող օբյեկտ․գ) վտանգավոր օբյեկտների վթարներ՝ ռադիոակտիվ, հրդեհապայթյունավտանգ, քիմիական և կենսաբանական վտանգավոր նյութեր օգտագործող, արտադրող, վերամշակող, պահող կամ փոխադրող օբյեկտների, ինչպես նաև հիդրոտեխնիկական կառույցների, վտանգավոր թափոնների (օքսիդացնող, պայթուցիկ, դյուրավառ, գրգռիչ, քայքայիչ, բժշկական, էկոտոքսիկ, քաղցկեղածին, վարակիչ, թունավոր և/կամ մուտագեն վերարտադրողունակության համար) գործածության օբյեկտների  վթարներ․ 
6․ Ազգային մակարդակում պետք է սահմանվեն ռիսկերի դասակարգման չափանիշներ՝ տարբեր վտանգների միջև համադրելիություն ապահովելու համար: Սա ներառում է ռիսկի երկու չափանիշներ՝ ազդեցության և հավանականության մակարդակներ, որոնց ընտրությունը հիմնականում քաղաքական որոշում է և արտացոլում է երկրի դիմադրողականությունը ռիսկերի նկատմամբ: Օրինակ, մի երկիր կարող է 10 մարդկային զոհերը դասակարգել «չնչին», մինչդեռ մեկ այլ երկիր կարող է այն համարել «անընդունելի»: Ազդեցության մակարդակները սահմանվում են ռիսկի յուրաքանչյուր տեսակի համար։
7. Ազդեցությունը ներառում է  հիմնական չորս բաղադրիչներ՝ ազդեցություն մարդու վրա, տնտեսական ազդեցություն, քաղաքական և սոցիալական ազդեցություն, շրջակա միջավայրի վրա ազդեցություն.
1) ազդեցություն մարդու վրա - տուժածների, զոհվածների, ծանր վիրավորների, առողջական վնաս կրածների, տան կամ ապրուստի միջոցների կորստի պատճառով տեղահանվածների թվաքանակն է,
2) տնտեսական ազդեցություն - բուժման, առողջության պահպանման, անհապաղ կամ երկարաժամկետ արտակարգ միջոցառումների, շենքերի, հասարակական տրանսպորտի, ենթակառուցվածքների, գույքի, մշակութային ժառանգության, բնապահպանական, տնտեսական գործունեության խաթարման, ապահովագրության վճարումների արժեքի, տնտեսական ու սոցիալական ուղղակի և անուղղակի ծախսերի հանրագումարն է,
3) քաղաքական և սոցիալական ազդեցություն - ներառում է աղետի քաղաքական հետևանքները, սոցիալ-հոգեբանական ազդեցությունը, առօրյա կյանքի խաթարումը, խաղաղության ու օրենքի գերակայության խախտումը: Այն կարող է ներառել նաև ազդեցություն զարգացման, ձեռքբերումների, անհավասարության և սոցիալական համախմբվածության վրա,
4) շրջակա միջավայրի վրա ազդեցություն -  ներառում է էկոհամակարգերի (բնության հատուկ պահպանվող տարածքների, անտառների և այլ էկոհամակարգերի), հազվագյուտ, անհետացման եզրին գտնվող բույսերի և կենդանիների տեսակների կորուստը և շրջակա միջավայրի ընդհանուր աղտոտումը: 

ԳԼՈՒԽ 4․ ՀԻՄՆԱԿԱՆ ՄՈՏԵՑՈՒՄՆԵՐԸ ԵՎ ՍԿԶԲՈՒՆՔՆԵՐԸ 

8․ Մոտեցումները տարբերվում են մանրամասնության տարբեր աստիճաններով՝ կախված վերլուծության նպատակից և առկա տվյալներից, ինչպես նաև նրանից, թե ինչպես են դրանք լուծում ռիսկերի գնահատման գործընթացի տարբեր փուլերում առաջացող անորոշությունները․
1) Ռիսկի վերլուծության մոտեցումները տարբերվում են որակական, կիսաքանակական  և քանակական մեթոդներով: Ամենահարմար մեթոդաբանությունը պետք է ընտրվի հաշվի առնելով հետևյալը.
ա․ վերլուծության նպատակը (առաջնահերթություն, պլանավորում, փոփոխությունների ազդեցության վերլուծություն և այլն),
բ․ տվյալների մանրամասնության համաձայնեցված մակարդակը,
գ․ գնահատման ժամանակահատվածը,
դ․ տվյալների անորոշության համաձայնեցված մակարդակը,
ե․ տեղեկատվության առկայությունը և հավաստիությունը,
զ․ գոյություն ունեցող մոդելները՝ այս արդյունքները ստանալու համար,
է․ առկա ռեսուրսները (ժամանակ, ֆինանսական միջոցներ, փորձաքննություն):
2) Ռիսկի որակական գնահատումը փորձագիտական ​​գնահատման հիման վրա ռիսկի նկարագրությունն է: Որակական մոտեցումները ներկայացնում են ռիսկի սուբյեկտիվ ընկալում և, փորձագետների ու շահագրգիռ կողմերի լայն շրջանակի մասնակցությամբ քննարկման գործընթացում, ծառայում են որպես մեկնարկային կետ կանխատեսումների և ռիսկերի նույնականացման համար: Ռիսկի որակական վերլուծությունը սովորաբար օգտագործվում է որոշելու համար, թե արդյոք անհրաժեշտ է լրացուցիչ հետազոտություն: Երբեմն դա միակ տարբերակն է, երբ ռիսկի գրեթե բոլոր բաղադրիչները քանակական չեն կամ ունեն անորոշության շատ մեծ աստիճան: Որակական մոտեցման կրկնելիությունը հեշտացնելու համար գործընթացները պետք է լինեն թափանցիկ և կառուցվածքային, որպեսզի տարբեր փորձագետներ կարողանան կրկնել վերլուծությունը:
3) Ռիսկի կիսաքանակական գնահատման նպատակն է դասակարգել ռիսկը համեմատական ​​միավորներով (ընդունելի, միջանկյալ, անընդունելի): Դրանք թույլ են տալիս դասակարգել ռիսկը՝ սահմանափակ քանակական տվյալներով, որպես սուբյեկտիվ կարծիք հավաքելու միջոց։ 
4) Ռիսկի քանակական գնահատումները պահանջում են գիտական մոտեցում, առկա փորձի վերլուծություն և դրանց հնարավոր ազդեցության գնահատում։ 
9․ Աղետների հետևանքները յուրաքանչյուր սոցիալական խմբի վրա կարող են ունենալ տարբեր ազդեցություն, ինչպես նաև բացասական կերպով անդրադառնալ շրջակա միջավայրի վրա՝ հաշվի առնելով կլիմայի փոփոխության գործոնը: Սկզբունքորեն կարևոր է հատուկ ուշադրություն դարձնել խոցելի խմբերի, կանանց ու տղամարդկանց, մարդու իրավունքների և բնապահպանական խնդիրների ինտեգրմանը, ինչի համար անհրաժեշտ է․
1) ներգրավել բնակչության տարբեր խմբերի ներկայացուցիչներին ռիսկի գնահատման գործընթացներում և համակարգման մեխանիզմներում: Սա կներառի կառավարությանը, քաղաքացիական հասարակության կազմակերպություններին, հետազոտական ​​հաստատություններին և մասնավոր դերակատարներին, որոնք մասնագիտացած են մարդու իրավունքների, կանանց, տղամարդկանց, երիտասարդների, տարեցների, հաշմանդամություն ունեցող անձանց, ազգային փոքրամասնությունների հիմնահարցերում,
2) ապահովել, որ աղետների ռիսկի, խոցելիության,  կարողությունների և կորուստների վերաբերյալ տվյալների հավաքագրումը բաշխված լինի ըստ սեռի, տարիքի, հաշմանդամության, եկամտի մակարդակի և սոցիալական գործոնների: Սա հնարավորություն կտա վերլուծել, թե ինչպես են բնակչության տարբեր խմբերը հասկանում և հաղթահարում աղետների ռիսկը, խոցելիությունը և կորուստները,
3) ապահովել, որ ռիսկերի մասին տեղեկատվության փոխանցումը հասանելի լինի բնակչության բոլոր սոցիալական խմբերին: Համոզվել, որ ստեղծվեն հետադարձ կապի մեխանիզմներ, որոնց միջոցով բնակչության տարբեր խմբերը կարող են տեղեկատվություն տրամադրել գնահատման գործողությունների վերաբերյալ,
4) ներառել առկա բնապահպանական պայմաններն ու սպառնալիքները ռիսկի և խոցելիության վերլուծություններում, որոնք կարող են կարևոր ներդրում ապահովել ռիսկի ավելի ամբողջական գնահատում իրականացնելու համար: 
5) ապահովել շրջակա միջավայրի գործոնների՝ ինչպիսիք են կլիմայի փոփոխությունը, հարմարվողականությունը և տեղեկացվածությունը, ներառումը գնահատման ժամանակ: Ուշադրություն դարձնել էկոհամակարգերի և բնապահպանական արժեքների կարևորությանը, վերլուծել դրանց դերը մարդկանց կյանքում և կենսապահովման հարցում,
6) աղետների ռիսկի կառավարման կարողությունների ուժեղացման նպատակով իրականացնել գնահատման տարբեր գործիքների կիրառման վերաբերյալ անձնակազմի վերապատրաստում, 
7) բնապահպանական պայմանները, ռիսկերը, խոցելիությունները և արտակարգ իրավիճակներին արձագանքման հնարավոր կարիքները վերլուծելիս ուշադրություն դարձնել, թե ինչպես են ուրբանիզացիան և կլիմայի փոփոխությունն ազդում էկոհամակարգերի վրա,
8) ըմբռնել բնապահպանական համակարգերին, շրջակա միջավայրին սպառնացող ռիսկերը (oրինակ՝ ինչպես կարող են դեգրադացված էկոհամակարգերը հանգեցնել մաքուր ջրի պակասի, ինչն իր հերթին կազդի մարդկանց առողջության և ապրուստի վրա՝ հատկապես աղետի ժամանակ):
10. Շահագրգիռ կողմերը, ազգային եղանակային և հիդրոլոգիական գործակալությունները, ակադեմիական հաստատությունները, կարող են տվյալներ տրամադրել կլիմայի փոփոխության, եղանակային պայմանների կանխատեսվող փոփոխությունների և բնապահպանական այլ չափանիշների վերաբերյալ,
11. Կլիմայի փոփոխություններին հարմարվողականությունն անհրաժեշտ պայման է  կանխատեսվող ռիսկերի գնահատման և դրանց նվազեցման համար, ինչի ուղղությամբ էկոհամակարգային ծառայությունները կարող են տրամադրել հարմարվողական և ռիսկերը մեղմացնող, նվազեցնող լուծումներ:
                  
ԳԼՈՒԽ 5․ ԳՈՐԾԸՆԹԱՑԻ ԿԱՌԱՎԱՐՈՒՄԸ ԵՎ ՇԱՀԱԳՐԳԻՌ ԿՈՂՄԵՐԻ ՆԵՐԳՐԱՎՎԱԾՈՒԹՅՈՒՆԸ

12․ Ազգային մակարդակում աղետների ռիսկի գնահատումը և ինդեքսավորումը պետք է լինի ընդգրկուն և բազմաճյուղ գործընթաց, որտեղ ոլորտները և կարողությունները նախապես սահմանված են՝ հաշվի առնելով այն կարևորությունը, որ նրանք ունեն հասարակության անվտանգության համար:
13․ Գնահատման գործընթացն իրականացնելու համար անհրաժեշտ է բազմոլորտ տեղեկատվություն պետական, տարածքային կառավարման, տեղական ինքնակառավարման մարմիններից, գիտական հաստատություններից, մասնավոր հատվածից և այլն: Առանցքային դեր է խաղում աղետների ռիսկի կառավարման և բնակչության պաշտպանության ոլորտում գործող օրենսդրությունը, ըստ որի պետական ​​և տեղական ինքնակառավարման մարմինները պետք է ունենան բոլոր անհրաժեշտ լիազորությունները և կարողությունները՝ ազգային և տեղական մակարդակներում ռիսկերի գնահատում իրականացնելու համար։
14․  Կառավարումը պետք է լինի արդյունավետ, թափանցիկ, ներառական, կոլեկտիվ և ճկուն՝ նվազեցնելու առկա ռիսկերը և խուսափելու նոր ռիսկերի առաջացումից: Կառավարման մեխանիզմի գործունեությունը մեծապես կախված է ռիսկի գնահատման քաղաքական հաստատումից: Քաղաքական հաստատումը պետք է հետագայում ձևակերպվի տարբեր հաստատությունների դերերն ու պարտականությունները սահմանող կանոնակարգով և գնահատման արդյունքների վերաբերյալ որոշումների կայացման գործընթացով:
15․ Կառավարման մոդելի հիմնական նպատակներն են միասնական մեթոդների վրա հիմնված աշխատանքային միջավայրի ստեղծումը, ներդաշնակեցված արդյունքների մշակումը և շահագրգիռ կողմերի, իշխանությունների և հանրության հետ կապի ապահովումը: Կառավարման կառուցվածքը պահանջում է.
1) ազգային մակարդակում աղետների ռիսկի գնահատման և ինդեքսավորման կայուն և ճկուն կառավարման մոդել, որն ունի մեկ կառավարող մարմին՝ բոլոր կողմերին համակարգելու լիազորություններով,
2) քաղաքական լեգիտիմություն, քաղաքականություն և իրավական դաշտ,
3) ներգրավված դերակատարներ՝ կառավարման մարմիններ, ոլորտային նախարարություններ,  աղետների ռիսկի կառավարման համակարգ, մասնավոր հատված, քաղաքացիական հասարակություն և գիտական ​​հանրություն,
4) համապատասխան ռեսուրսներ:
16․ Գնահատման կառավարման մոդելը պետք է բաղկացած լինի ազգային մակարդակով աղետների ռիսկի գնահատման մեկ հիմնական աշխատանքային խմբից, որը լիազորված է համակարգելու բոլոր մյուս աշխատանքային խմբերը, որոնք պատասխանատու են տարբեր տեսակի բնածին և տեխնածին վտանգների բացահայտման ու գնահատման համար: Գործընթացը պետք է աջակցություն ստանա տվյալ վտանգի հետ կապված բոլոր շահագրգիռ կողմերի և ներգրավված հատվածների կողմից: Աշխատանքային խմբի կազմը պետք է ներառի տվյալների մատակարարներին, վերջնական օգտագործողներին և ամբողջ տեխնիկական աջակցությունը: Ստորև, ընդհանուր ձևով, ներկայացված է աշխատանքային խմբի առաջարկվող կազմը և նրանց դերերը․

	
Հաստատություն

	
Դերեր

	
Աղետների ռիսկի կառավարման ոլորտի 
լիազոր մարմնի ներկայացուցիչ  
	
Համակարգող, տեղեկատվություն տրամադրող, վերջնական օգտագործող



	
Այլ ոլորտային 
Գերատեսչությունների ներկայացուցիչներ

	
Տեխնիկական խորհրդատու,
տեղեկատվություն տրամադրող


	Պետական ​​կառավարման համակարգի այլ մարմինների ներկայացուցիչներ

	
Տեխնիկական խորհրդատու,
տեղեկատվություն տրամադրող

	
Գիտահետազոտական հաստատությունների ներկայացուցիչներ

	
Տեխնիկական խորհրդատու,
տեղեկատվություն տրամադրող

	Այլ շահագրգիռ         կազմակերպությունների ներկայացուցիչներ
	Տեխնիկական խորհրդատու, տեղեկատվություն տրամադրող, ֆինանսական աջակից




17․ Գնահատման կառավարման աշխատանքային խմբում կարող են ներգրավվել Վարչապետի աշխատակազմի, նախարարությունների, կոմիտեների, տարածքային կառավարման և տեղական ինքնակառավարման մարմինների, գիտահետազոտական հաստատությունների, քաղաքացիական հասարակության և խոցելի խմբերի, հասարակական կազմակերպությունների, ապահովագրական կազմակերպությունների ներկայացուցիչներ:
18․ Յուրաքանչյուր շահագրգիռ կողմի դերը պետք է հստակ լինի ի սկզբանե՝ համապատասխան կերպով ապահովելու հաղորդակցությունն ու համագործակցությունը: Կախված դերերից՝ շահագրգիռ կողմերը կարող են տեղեկացված լինել, խորհրդակցել, դիմել տվյալներ կամ տեխնիկական խորհրդատվություն ստանալու համար, կամ ամբողջությամբ ներգրավվել՝ աջակցելու գնահատման տարբեր փուլերի իրականացմանը:
19․ Որոշ վարչական գործընթացների հետ կապված կարող են կնքվել համաձայնագրեր, որոնք որոշ դեպքերում կարող են արդեն ամրագրված լինել իրավական հիմքերում կամ գործառնական ընթացակարգերում։  Դրանց թվում են.
1) կազմակերպությունների պարտականությունները գործընթացների ավարտից հետո, ներառյալ գաղտնիության և անվտանգության կարգավորումները՝ տվյալների և արդյունքների պահպանման համար, 
2) յուրաքանչյուր կողմից պատրաստվող տվյալների փաթեթը (օրինակ՝ աշխարհատարածական տվյալներ, քարտեզներ, ամփոփագրեր, հաշվետվություններ),
3) գնահատման ընթացքում ռիսկերի հետ կապված տվյալների փոխանցման պայմանները (գաղտնիության մակարդակների սահմանում) իր գործընկերների և շահագրգիռ կողմերի ավելի մեծ խմբի միջև,
4) գործընթացների բյուջեն և տևողությունը:

ԳԼՈՒԽ 6․ ԱՂԵՏՆԵՐԻ ՌԻՍԿԻ ԻՆԴԵՔՍ 

		20․ Աղետի ռիսկի ինդեքսն առցանց գործիք է և տվյալների բազա՝ բացահայտելու  Հայաստանի Հանրապետության մարզերի այն համայնքները և բնակավայրերը, որոնք առավել ենթակա են աղետներին: Գործիքն օգտագործում է հասանելի տվյալներ՝ հնարավորություն տալով օգտվողներին ավելի լավ հասկանալ իրենց համայնքներում աղետների ռիսկը  և նախատեսված է ազգային մակարդակում որոշումներ կայացնողների և հանրության շահագրգիռ կողմերի օգտագործման համար: 
	21․ Աղետների ռիսկի ինդեքսը կարող է օգտագործվել աղետների ռիսկի կառավարման և արտակարգ իրավիճակների պլանները, համայնքների զարգացման ծրագրերը մշակելու, իրականացնելու, թարմացնելու, առաջնահերթությունների և ռեսուրսների բաշխման, աղետների ռիսկի նվազեցման միջոցառումների ընդլայնման, համայնքի ներգրավվածությունը խրախուսելու, սեփականատերերին կրթելու և խրախուսելու, բարելավված չափանիշներին աջակցելու և համայնքի հետաղետային կարճաժամկետ և երկարաժամկետ վերականգնմանը նպաստելու համար:
        22․ Ռիսկի ինդեքսը սահմանում է ռիսկը որպես աղետների հետևանքով առաջացող բացասական հետևանքների հնարավորություն: Այս առումով ռիսկի ինդեքսը ներառում է երեք բաղադրիչներ՝ ռիսկի, հետևանքներն ընդլայնող և հետևանքների նվազեցման.
          1) հետևանքներն ընդլայնող բաղադրիչը սոցիալական խոցելիությունն է, որը վերլուծում է ժողովրդագրական բնութագրերը՝ գնահատելու սոցիալական խմբերի խոցելիությունն աղետների բացասական հետևանքների նկատմամբ,
          2) հետևանքների նվազեցման բաղադրիչն աղետներին դիմակայելու համայնքի ճկունությունն է, որն օգտագործում է ժողովրդագրական բնութագրերը՝ գնահատելու համայնքի կարողությունն աղետների ազդեցություններին նախապատրաստվելու, դիմակայելու, հարմարվելու և վերականգնվելու համար։
Ազգային մակարդակում ռիսկերի գնահատման, նույնականացման, վերլուծության, ինդեքսավորման մեթոդաբանության, իրականացվող գործառույթների և աշխարհագրական տեղեկատվական համակարգերի օգտագործման մանրամասները կներկայացվեն «Աղետների ռիսկի գնահատման և ինդեքսավորման մեթոդաբանություն» փաստաթղթում։ 

Ազգային մակարդակում ռիսկի գնահատումը միավորում է բազմաթիվ ոլորտներ և շահագրգիռ կողմեր՝ հասկանալու տարբեր վտանգներից և խոցելիություններից առաջացած ռիսկն ու դրա պատճառները: Գնահատման հաջող իրականացումը հիմք կհանդիսանա աղետների ռիսկի արդյունավետ կառավարման համար՝ սկսած կանխարգելումից և նվազեցումից մինչև պատրաստություն, արձագանքում և վերականգնում: Սույն ուղեցույցն առաջընթաց քայլ է պետությանը դրդելու համար ստեղծել աղետների ռիսկի ըմբռնման ազգային համակարգեր՝ ռիսկերի գնահատումներ իրականացնելու համար, որոնք նրանք կարող են ինտեգրել իրենց քաղաքականության և պլանավորման մեխանիզմներին և ընդունել համապարփակ մոտեցում՝ հասկանալու ռիսկը, ներառյալ տարբեր վտանգները և խոցելիությունները, ուղղակի և անուղղակի ազդեցությունները, և ամենակարևորը, ռիսկերի աղբյուրներն ու պատճառները:
[bookmark: _Hlk178859653]Ուղեցույցի գործնական կիրառումը թույլ կտա ազգային մակարդակում արդյունավետորեն իրականացնել աղետների ռիսկի կառավարմանն ուղղված գործընթացներ, պետությանը սպառնացող ռիսկերի կանխարգելման և տնտեսության զարգացման ծրագրերում ներառել աղետների ռիսկի կառավարման բաղադրիչները, կառուցել աղետներին պատրաստվածություն ունեցող և կայուն զարգացող երկիր:    







